
作者：劉基　元末明初

本作品收錄於《列朝詩集/甲前02》和《劉基集/13卷》

倦鳥思一枝，櫪馬志千里。

營營勞生心，出入靡定止。

伊餘朽鈍材，懶拙更無比。

才疏乏世用，嗜僻惟書史。

雖非濟時具，頗識素餐恥。

既懷黎民憂，妄意古人企。

寧知乖圓方，舉足輒傷趾。

塵埃百病侵，貧窶萬感累。

艱難幸息肩，遲莫竊所喜。

明時登驥騄，駑馬但垂耳。

自非冀北姿，莫羨追風駛。

便欲解衣冠，躬耕向桑梓。

終懷葵藿戀，不慕沮溺詭。

潛陽動原隰，白日曖蘭芷。

塒雞戒晨明，客子駕行李。

縈紆越巘崿，浩蕩涉風水。

淹留具區北，信宿滄江圯。

維時連年歉，道路多流徙。

官司職撫字，黔首皆赤子。

陳紅太倉米，豐年所儲偫。

為民備乏困，朝廷豈私此。

推餘補不足，茲實王政始。

臣子宜奉承，天威不違咫。

奈何簿書曹，暴慢蔑至理。

茍雲出納吝，當閔觳觫死。

嗚呼草莽露，慘惻溝瀆委。

聞之猶鼻酸，見者宜顙泚。

逾淮入大河，淒涼更難視。

黃沙渺茫茫，白骨積荒藟。

哀哉耕食場，盡作狐兔壘。

太平戢干戈，景物未應爾。

意者斯人徒，縱欲擾天紀。

鬼神赫震怒，咎戾良有以。

去年人食人，不識弟與姊。

至今盜賊輩，嘯聚如蜂蟻。

長戈耀白雪，健馬突封豕。

豈惟橫山澤，已敢剽城市。

途行絕稀少，空車但墻倚。

身行須結集，一寐四五起。

牧民豈無人，司寇亦有氏。

陣車不驅馳，大田無耒耜。

邦家祿食恩，豈為臣奉己。

山東古要地，燕趙猶唇齒。

況茲南北沖，津梁通遠邇。

屬當全盛時，四海同一軌。

廟堂多稷契，振舉無遺弛。

勿云疥癬微，不足成瘡痏。

滔天起濫觴，炎岡發星烜。

虞朝有分北，漢庭煩直指。

農夫植嘉谷，所務誅稂秕。

耕耘茍失時，雨露空沾灑。

威懷豈異任，守令職非痺。

端能慎黜陟，此輩何足弭。

故鄉隔山川，前途塞荊枳。

青徐氣蕭索，河濟俱泥滓。

痛哭賈生狂，長嘆漆室悝。

何當天門開，清問逮下里。

此作品在全世界都属于公有领域，因为作者逝世已经超过100年，且作品于1931年1月1日

之前出版。

